
Canllawiau i athrawon 
 

Nod y ddogfen hon yw awgrymu ffyrdd y gellir addasu gwaith Sear ar gyfer y stafell 
ddosbarth. Nid dweud sut y dylid mynd ati mo’r bwriad, ond awgrymu llwybrau 
ymholi y gellid eu dilyn a’u datblygu o fewn cynllun gwaith. Mae’r canllawiau mewn 
dwy ran: Rhan 1 ar gyfer CA2 a Rhan 2 ar gyfer CA3 a thu hwnt. Fodd bynnag, gellid 
yn hawdd drosglwyddo cwestiynau a ofynnir yn Rhan 1 i Ran 2, a’u defnyddio fel 
ffordd o ennyn dialog rhwng y gwaith celf a’r gwyliwr. 
 

Mae Rhan 1 yn cynnwys tair thema wahanol sy’n deillio o agweddau ar waith Sear, a 
darperir enghreifftiau penodol o waith yr artist sy’n gweddu i’r thema. Mae Rhan 2 
wedi ei rhannu’n bum thema, pob un yn dechrau â datganiad ynglŷn â gwaith Sear a 
ategir gan ddarn o un o’r traethodau a gyhoeddwyd i gydfynd â’r arddangosfa. 
Lluniwyd y llwybrau ymholi a awgrymir i adlewyrchu gofynion cyfredol Celf a Dylunio 
TGAU ac ôl-16. Cynhwysir cyfeiriadau ychwanegol er mwyn i’r dysgwyr fedru gosod 
gwaith Sear o fewn cyd-destun a gwneud cysylltiadau ag arfer hanesyddol a chyfoes 
yng Nghymru ac ar lefel 
ryngwladol. 

 

 

 
Stack 

Rhan 1 CA2 
 

Thema 1 – Golygfeydd bylchog 
 

Pa themâu i’w hastudio?  
‘The Company of Trees’, ‘Stack’, ‘Sightlines’, ‘Blocked Field’ 

 

Pa gwestiynau i’w gofyn?  
• Pa fath o dirwedd ydych chi’n ei gweld? Disgrifiwch yr olygfa. 
• A ydych chi wedi gweld tirweddau tebyg? Os do, pryd ac ymhle? 
• A oes unrhyw beth yn cuddio neu’n torri ar draws eich golygfa? 
• Pam, yn eich barn chi, ddewisodd yr artist dynnu’r ddelwedd yma o’r ongl yna? 
• Sut mae’r ddelwedd yma’n gwneud i chi deimlo? 
• A ydy’r ddelwedd yn llwyddiannus, yn eich barn chi? Eglurwch eich barn. 
 

Sut fedra’i ddefnyddio’r syniad yma? 
• Defnyddiwch gamera i dynnu lluniau o’ch tirwedd leol. Cymharwch eich 
delweddau chi â rhai Sear. 
• Tynnwch ffotograffau a gwnewch frasluniau o wahanol ‘staciau’ y 
gallwch eu gweld yn eich cynefin, e.e. yn eich stafell ddosbarth, eich ysgol, a’ch 
stryd. Ydy’ch ‘staciau’ chi yn cuddio’r olygfa? 

 

Geiriau allweddol  
Tirwedd, blaendir, cefndir, cuddio, cyfansoddiad, gwyliwr. 

 
Thema 2 – Delweddau haenog a thafellog 
 

Pa themâu i’w hastudio?  
 ‘The Company of Trees’ 

 

Pa gwestiynau i’w gofyn?  
• Pa fath o dirwedd ydych chi’n ei gweld? Disgrifiwch yr olygfa. 
• Beth yw ystyr y rhifau sydd wedi eu peintio ar y coed? 
• Pam, yn eich barn chi, mae’r ferch yn y ffrog goch yn cerdded rhwng y coed? 
• Ydy’r ffilm yma yn eich atgoffa o unrhyw beth? Os ydyw, beth? 
• Sut mae’r artist wedi ymdrin â’i delweddau? Ydy hi wedi eu torri’n ddarnau a’u 
cymysgu? Pam ydych chi’n meddwl y gwnaeth hi hynny? 
• Pam, yn eich barn chi, y dewisodd yr artist wneud y gwaith hwn ar ffurf ffilm? 
Ydy defnyddio ffilm yn ychwanegu unrhyw beth at y darn? 

• Ydy bod â sain yn helpu i wneud y ffilm yn fwy diddorol? 
• Sut mae’r darn yma’n gwneud i chi deimlo? 
• A ydych chi’n credu bod y darn yma’n ddiddorol? Eglurwch eich barn. 
 

Sut fedra’i ddefnyddio’r syniad yma? 
• Gan ddefnyddio camera a chadw llyfr brasluniau, cofnodwch daith trwy wahanol 
dirweddau, e.e. mynd i’r siopau lleol, cerdded yn y goedwig. Tynnwch ffotograffau 
o fannau a phethau allweddol a defnyddiwch eich ffôn i recordio’r seiniau a 
glywch. 

 
Geiriau allweddol  

Haenau, arosod, blaendir, cefndir, cyfansoddiad, sain 
 
 

 
Company of trees 

Thema 3 – Cofnodi treigl amser 
 

Pa themâu i’w hastudio?  
 ‘The Company of Trees’, ‘Altar’ 
 

Pa gwestiynau i’w gofyn?   
• Beth yn union sy’n cael ei ddangos yn y ffilm? 
• Sut mae’r ffilm yn creu’r argraff o amser yn mynd heibio? 
• Ydy’r ffilm yma yn eich atgoffa o unrhyw beth? Os ydyw, beth? 
• Sut mae’r artist wedi ymdrin â’i delweddau? Ydy hi wedi eu torri’n ddarnau a’u 
cymysgu? Pam ydych chi’n meddwl y gwnaeth hi hynny? 
• Pam, yn eich barn chi, y dewisodd yr artist wneud y gwaith hwn ar ffurf ffilm? A 
fyddai cynhyrchu peintiad neu ffotograff mor effeithiol? 
• A ydy’r sain yn helpu’r gwyliwr i ddeall y ffilm? Os ydy, sut? 
• Sut mae’r darn yma’n gwneud i chi deimlo? 
• A ydy’r darn yma’n cynnwys neges, yn eich barn chi? Beth ydych chi’n credu 
mae’r artist yn ceisio’i ddangos a’i ddweud? Eglurwch eich barn. 
 

Sut fedra’i ddefnyddio’r syniad yma? 
• Â chamera, cofnodwch safle arbennig ar wahanol amserau; gallai fod yn ofod 
mewnol neu allanol. Sut mae’r olygfa’n newid yn ystod yr amserau hyn? Ystyriwch 
sut i arddangos eich darganfyddiadau, e.e. fel cyfres o ffotograffau, ffilm, llinell 
amser weledol. A allech chi gynnwys sain? 
• Yn Altar, mae Sear yn cofnodi treigl amser trwy ddangos sut mae adar yn araf 
bigo a datgelu beth sydd o dan yr wyneb; dewiswch wrthrych a chofnodi’r 
newidiadau dros amser wrth iddo sychu, crino ac / neu erydu. 
• Mae Sear yn aml yn defnyddio technegau ffotograffig sy’n gwneud i’r delweddau 
edrych yn hen. Cymharwch hen ffotograffau â rhai modern. Sut maen nhw’n 
wahanol? A fedrech chi ddefnyddio technegau tebyg i wneud delweddau sy’n peri 
i wyliwr gwestiynu pryd y cawsant eu tynnu? 
 

Geiriau allweddol 
Cyfansoddiad, sepia, diorama 
 
 
 
 
 



	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  www.experiencewalesinvenice.org	
   5	
  

 

Rhan 2 CA3+ 
 

Thema 1 – Llinellau gweled cuddiedig 
 

Mae gwaith Helen Sear yn aml yn darlunio golygfa neu fista guddiedig. Nid yw ei 
ffotograffau’n cydymffurfio â delfrydau traddodiadol tirlunio a phortreadu. Yn aml caiff 
y gwyliwr ei herio i archwilio delweddau sy’n rhwystro ac yn cyfyngu, gan gynnig mwy 
o gwestiynau nag o atebion. 
 

“Trwy beidio â darlunio’r gwrthrych yn weledol, fe gyfyd rhywbeth arall i’r wyneb yn eich 
dychymyg. Mae’r testun hwn yn gofyn i chi, y darllenydd, I weithio.” 

Darn o draethawd gan Jason Evans 
 

Yn Stack, fe “argraffwyd y ffotograff yn uniongyrchol ar ddalen alwminiwm ac mae’r ddalen 
wedi’i thorri’n stribedi fertigol saith troedfedd o uchder, sydd wedi’u pentyrru yn erbyn y wal, 
fel estyll neu baneli ffens.’ 

Darn o draethawd gan Steven Connor 
 

Trywydd ymholi a awgrymir 
• Archwiliwch sut mae’r artist yn defnyddio ffotograffiaeth i gofnodi tirwedd 
benodol, gan ganolbwyntio ar sut mae’n llunio’i delwedd, yn enwedig ar beth 
mae’n ei gynnwys a beth mae’n ei hepgor. 
• Ymchwiliwch i sut mae’r artist yn ehangu’r naratif y tu hwnt i’r ddelwedd ei hun 
drwy ei hymdriniaeth ofalus o raddfa a chyflwyniad, fel y gwelir yn Stack lle mae’n 
lled-awgrymu dyfodol posibl i’r coed cwympedig. 
• Archwiliwch y delweddau o’r gyfres Sightline lle mae Sear wedi lleoli adar 
porslen o flaen wynebau pobl. Beth mae’r portreadau hyn yn ei gyfleu i’r gwyliwr? 
A ydy’r artist yn bod yn amharchus? A oes cysylltiad uniongyrchol rhwng yr adar 
a’r ffigyrau? A ydy cyfuno’r delweddau hyn yn ymgais i gyfleu statws cymdeithasol 
y ddau? Defnyddiwch eich ymchwiliadau i ddatblygu eich ymateb personol. 
• Yn y gyfres Sightline, mae Sear fel pe bai’n cyfuno portreadu a bywyd llonydd; 
astudiwch sut y cyfunwyd y ddau genre hyn yn aml er mwyn adlewyrchu cyd-
destun cymdeithasol, cred a phersonoliaeth y person. 

 
 
 
 



	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  	
  www.experiencewalesinvenice.org	
   6	
  

 
Cyfeiriadau Ychwanegol 
Tirluniau 

J.M.W. Turner, Richard Wilson, Paul Gaffney, Jem Southam 
 

Bywyd llonydd / PortreaduImogen  
Cunningham, Rosy Martin, Emma Hamilton, Anna Fox 

 

 
Alter (still)  
 
 

Thema 2 – Delweddau haenog 
 

Mae Helen Sear yn aml yn defnyddio dull aml-haenog i gynhyrchu delweddaeth 
gymhleth a hardd, sy’n aml yn atgof o dechnegau traddodiadol fel brodwaith a gwneud 
les. Yn Company of Trees mae saethiadau o berson dynol wedi eu cydblethu â 
delweddau o goed yn symud mor gyflym nes bod y ddwy elfen yn ymgordeddu fel na 
all y llygad mo’u gwahanu’n endidau ar wahân. 
 
Mae’r gyfres Beyond the View yn “cyfuno’n ddigidol dirluniau a lluniau pen-ac-ysgwyddau o 
fenywod o’r tu ôl. Mae i’r broses gyfuno ymdeimlad cyffredinol o grefft y gwehydd.” 

Darn o draethawd gan Jason Evans 

Delweddau perthnasol  

‘Company of Trees’, ‘Beyond the View’ 
 

Trywydd ymholi a awgrymir: 
• Archwiliwch beth mae ffordd Sear o drin a thrafod delweddau a defnyddio 
technegau aml-haenog yn ei gyfleu am ffeministiaeth a darlunio stereoteipiau 
benywaidd traddodiadol. 
• Yn ei delweddau mae’r artist yn aml yn gosod y ffurf benywaidd o fewn natur, 
yn aml â’r ddwy elfen yn brwydro am oruchafiaeth; ymchwiliwch i sut y deliodd 
artistiaid eraill â’r berthynas hon, yn draddodiadol ac mewn gwaith cyfoes. 
• Mae haenu delweddaeth anghydweddol i gynhyrchu canlyniadau terfynol yn 
dechneg gyffredin mewn trin delweddau ffotograffig digidol cyfoes; archwiliwch 
dechnegau cyffelyb i gynhyrchu cyfres o weithiau. 
• Mae gwaith Sear yn aml yn cyfeirio at sgiliau addurniadol traddodiadol fel 
gwneud les a brodwaith sy’n creu cyswllt â benyweidd-dra a’r cartref. Ystyriwch 
ddelweddau a thechnegau a allai greu cysylltiadau tebyg â’ch gorffennol chithau a 
sut y gellid eu defnyddio i gynhyrchu gweithiau 
 

Cyfeiriadau ychwanegol 
Brodwaith 

Sarah Walton, Kirsty Whitlock, Alice Kettle 
Cerameg 

Lowri Davies 
Cyfryngau’n seiliedig ar lens 

Susan Derges, Garry Fabian Miller 
 

Thema 3 – Ymyriad yn y dirwedd 
 

Yn y darn Company of Trees ysbrydolwyd yr artist gan gyfres o rifau a welodd wedi eu 
peintio ar glwstwr o goed yn tyfu mewn tirwedd Gymreig. 
 

Mae traethawd Steven Connor yn sôn am ddigideiddio tirwedd fel ffordd o ddiogelu a 
chynnal y gwyllt. Mae’n gofyn: “Beth yw ystyr y rhifau hyn? Yn anochel, mae’r modd y 
mae rhif yn amharu ar ffurf naturiol yn ein hysgogi i ystyried pa egwyddor o drefn sydd 
dan sylw yma. Pam y rhoddwyd rhifau i rai coed ond nid i eraill? Beth yw egwyddor eu 
dilyniant a’u diffyg dilyniant? Beth sy’n cael ei gyfrif, a’i ddadgyfrif yma? Ai math o 
ymarfer uno’r dotiau yw hwn, lle y gallai symud o un rhif i’r nesaf mewn cyfres 
ddatgelu neges yn y dirwedd? Ai map yw hwn? Ai swm rhedegol? Rhyw fath o leoliad 

lle mae trosedd wedi digwydd?”  
 

“‘Sylwais bod y coed wedi eu marcio â rhifau, o un i 83; roeddynt wedi eu marcio ar gyfer eu 
torri. Dyna oedran fy mam.’ Mae’r goedwig wedi mynd yn bwysig iddi.” 

Independent on Sunday 
 

Trywydd ymholi a awgrymir 
• Mae llawer o artistiaid yn cofnodi a defnyddio digwyddiadau damweiniol o fewn 
tirwedd fel ysbrydoliaeth i’w gwaith, gan roi ystyron a chyddestunau newydd ac 
amgen i’r hyn a ddarganfuwyd. Datblygwch ymateb anarferol i ‘dirwedd’ 
gyfarwydd. 
• Mae ymddangosiad ffurf naturiol mewn cyfluniad amgen yn ffynhonnell gyson o 
ysbrydoliaeth i’r artist fel y gwelir yn Stack. Defnyddiwch unrhyw gyfrwng addas i 
gofnodi cysylltiadau tebyg mewn cyd-destunau gwahanol. 
• Mae Sear yn aml yn defnyddio lliw cryf yn ei gwaith, a all gyfleu aml ystyron a 
newid canfyddiad a dealltwriaeth o’r tirweddau a gofnodir. Yn ei Company of 
Trees, gall y ffrog goch greu cyfeiriadau yn syth at chwedlau gwerin traddodiadol, 
gan wneud y goedwig yn lle brawychus a sinistr. Ymchiliwch i sut y gall defnyddio 
lliw o fewn y dirwedd awgrymu teimladau a chysylltiadau â chyd-destunau eraill. 
• Gellir adnabod y rhan fwyaf o’r tir bellach trwy gyfrwng cyfeiriadau grid, lleoli 
GPS a chodau post. Datblygwch y syniad o dirwedd wedi ei digideiddio trwy 
ymchwilio i symbolau ar fapiau, arysgrifau a nodweddion niferol, gan gofnodi eich 
darganfyddiadau mewn ffyrdd addas. 
 

Cyfeiriadau ychwanegol 
Andy Goldsworthy, Tacita Dean, Ori Gersht 

The Beginning of Everything 

Thema 4 – Cofnodi treigl amser 

Mae cyfleu a chofnodi treigl amser trwy ddefnyddio delweddau a sain yn thema gyson 
mewn llawer o weithiau gan Helen Sear. Mae’n aml yn chwarae gyda dilyniant pethau, 
fel nad ydynt yn y drefn y byddai’r gwyliwr yn ei disgwyl ac nid yw’r sain sy’n gyfeiliant 
i’r gwaith bob amser yn ategu’r hyn a welir. Meddai Matthew Lovett: 
 

“Mae Company of Trees yn gweithio i greu profiad amlochrog o amser: rydym yn teimlo 
amser yn mynd heibio, ac yn edrych ar amser yn mynd heibio.” 
 
Trywydd ymholi a awgrymir 

• Yn y darn Altar, mae Sear yn cofnodi sut mae adar, dros gyfnod o amser, yn 
bwyta’u ffordd trwy floc o hadau. Mae ei dull o gofnodi’r digwyddiad hwn yn 
atgof o ddelweddaeth ffotograffig gynnar sy’n creu cyseinedd rhyfedd rhwng y 
gorffennol a’r presennol. Ymchwiliwch i’r ffordd y llwyddodd yr artist i chwarae 
â’r syniad o amser, a datblygwch ymateb yn seiliedig ar y cysyniad. 
• Mae llu o artistiaid wedi cofnodi treigl amser ym myd natur trwy ddogfennu twf, 
pydredd a marwolaeth. Cynhyrchwch eich ymateb eich hun i gylch bywyd. 
• Dengys Company of Trees sut y gellir trin a thrafod dilyniant mewn amser, ei 
addasu a’i olygu i lunio ystyron a chyd-destunau newydd. Archwiliwch sut mae 
Sear yn cyflawni hyn a chynhyrchwch ymateb. 
• Mae Sear yn trin a thrafod delweddau a seiniau’n llwyddiannus i greu cofnod 
digyswllt o amser, gan ei arafu a’i gyflymu fel bod y gwyliwr yn mynd yn ffwndrus 
ac yn ddryslyd. Ymchwiliwch i’w defnydd o delweddaeth a sain tameidiog, a 

chrëwch ymateb. 
 

Gweithiau celf / artistiaid cysylltiedig 
Christian Marclay, Michael Wesely, Idris Khan, Andrei Tarkovski 
 

Thema 5 – Gweithiau safle-benodol 

Wrth gynllunio darnau ar gyfer safleoedd penodol, mae’n rhaid i artistiaid ystyried y 
berthynas rhwng y gofod arddangos a’r gwaith celf ei hun. Gall lleoliad terfynol darn 
effeithio’n anferthol ar y gwaith celf, weithiau’n lleihau ei atyniad, weithiau’n ei 
wefreiddio. 
 
“Mae’r berthynas â phensaernïaeth i raddau helaeth iawn yn ymwneud â sut y bydd y gwaith 
yn cael ei leoli o fewn y Santa Maria Ausiliatrice. Buom yn meddwl yn ddwys iawn am 
raddfa’r gwaith mewn perthynas â phensaernïaeth y gofod. Roedd rhan o’r broses o 
ddatblygu’r gwaith ffilm graddfa-fawr yn ymateb uniongyrchol i bensaernïaeth y gofod a’r 
colofnau, fel bod gan raddfa’r coed gydberthynas â graddfa’r colofnau yn y gofod...” O 
gyfweliad â’r artist. 
Trywydd ymholi a awgrymir 

• Ymchwiliwch i adeilad neu ofod sydd ag ystyr personol arbennig i chi, a 
chynhyrchwch waith celf sy’n adlewyrchu’r cysylltiad hwn. 
• Mae delweddau Sear yn aml yn cynnwys tirweddau a ffurfiau naturiol y bydd yn 
eu trin a’u chwyddo’n fwy o faint er mwyn adlewyrchu’r gofod arddangos. Ar ôl 
dethol eich gofod arddangos, cynhyrchwch gofnod o leoliad allanol i’w osod o 
fewn y lle a ddetholwyd. 
 

Gweithiau celf / artistiaid cysylltiedig 
Zander Olsen, Donald Urquhart, Carsten Holler, Doug and Mike Starn, Doris 
Salcedo, Ragnar Kjartansson, Christian Boltanski 

